
Mavzuning dolzarbligi. Mustaqil O`zbekistonda bozor munosabatlarining barqarorlashuvi, 

iqtisodiyotning erkinlashtirilishi, tadbirkorlik faoliyatini rivojlantirish, odamlarda mehnatga, moddiy 

ne`matlarga munosabatlarning o`zgarishini taqozo etadi. Kichik va o`rta biznes, oilaviy biznes, 

fermerlik harakati, qo`shma korxonalarda tadbirkorlikning samarali usullarini joriy etish, ushbu 

faoliyatga imkon beruvchi shaxs sifatlarini tarbiyalash, odamlar tafakkurida yangicha qarashlarni 

shakllantirish psixologiyaning muhim masalalaridan hisoblangan tadbirkorlik muammosini izchil 

ilmiy asosda o`rganishni taqozo etadi. 

O`zbekistonda ijtimoiy-iqtisodiy sohani takomillashtirish, mamlakat ijtimoiy-siyosiy hayotini 

erkinlashtirish borasidagi faol harakatning boshlanganligi, mustaqil O`zbekiston fuqarolari shaxsida 

ijtimoiy-iqtisodiy tafakkurni to`g`ri shakllantirish, ularni halol tadbirkor ruhida tarbiyalash, iqtisodiy 

tafakkurni ilk yoshlikdanoq, shakllantirishga e`tiborni qaratishni taqazo etadi. 

Adabiyotlar tahlilidan ko‘rinadiki, faol moslashuvning asosiy mohiyati insonning o‘z atrofidagi 

shart-sharoit, ijtimoiy muhit talablarini qabul qilishi va o‘zlashtirishida namoyon bo‘ladi. Mazkur 

ta’rif o‘zgarishlar jarayonida tahlil etilganda shaxsning o‘zi bajarishi lozim bo‘lgan faoliyat bilan 

tanishishi, yangi muhit talabiga mos ravishda o‘z xulqini o‘zgartirib borishini nazarda tutadi. 

Ma’lumki, tevarak-atrofimizni qamrab olgan olamdagi iqtisodiy obyektlar, jarayonlar, 

munosabatlarning rivojlanishi va o‘zgarib borishi iqtisodiyot va psixologiya fanlari o‘rtasidagi 

bog‘lanishni tobora oydinlashib borishiga xizmat qilmoqda. Bunday bog‘lanishlarni, ularning ilmiy 

tadqiqotlari ko‘lamining kengayib borayotganligidan ham kuzatish mumkin. 

Bir tomondan, o‘zgarishlar jarayonida (masalan, jahon moliyaviy-iqtisodiy inqirozi sharoitida) 

iqtisodiy va psixologik fanlarning nafaqat yaqinlashuvi, balki qo‘shilishi, bir-birining mohiyatiga kirib 

borishi jadallashmoqda. 

Ikkinchi tomondan – individual, guruhli va jamoaviy psixologiyaning xo‘jalik jarayonlariga, 

iqtisodiy amaliyotga moslashishi hamda sohadagi boshqaruv qarorlarining qabul qilinishiga ta’siri 

keskin ravishda kuchayib bormoqda.  

Global inqiroz sharoitida ijtimoiy-iqtisodiy jarayonlar va munosabatlarning shakllanish 

darajasiga e’tibor berib qarasak, psixologiya borgan sari ko‘proq iqtisodiyotga kirib borayotganligi, 

to‘ldirayotganligi hamda uning katta-kichik ko‘lamdagi voqeliklarining tub negiziga aylanib 

borayotganligi sezilmoqda. Afsuski, bu holat mahalliy sharoitda iqtisodchilarning ham, 

psixologlarning ham ilmiy tadqiqotlari predmeti sifatida izlanishlar ko‘lamini kam miqyosda qamrab 

olmoqda. Insonning iste’molchi va iqtisodiy foyda izlovchilar sifatidagi xulqida kuzatiladigan 

psixologik xususiyatlar A.Smit, A.Marshallardan boshlab, to J.Keynsgacha bo‘lgan «iqtisodiy 

nazariya»ning klassik namoyandalari asarlarida aks etgan bo‘lsa-da, iqtisodiyot fani hozirgacha 

psixologiya bilan yonma-yon turib, uning ichiga kirishmagan. Psixologiya fani esa o‘zining ong va 

psixika xususidagi ilmiy asoslangan qarashlarini saqlagan holda, tovar va xizmatlarni ishlab chiqarish, 

taqsimlash, almashish, iste’mol qilishda jinsiy identifikatsiya masalalariga, shuningdek, tadbirkor 

shaxsining jamiyatdagi o‘zgarishlarga faol moslashuvi va ularda ikkilamchi kasbiy faollikni 

shakllantirishning psixologik xususiyatlarini o‘rganishga hamda ilmiy jihatdan tadqiq qilishga 

endigina kirishgan. 

Psixologik adabiyotlarda keltirilishicha, shaxs – ijtimoiy voqelikdir. Uning ijtimoiyligi kundalik 

xulq-atvorida, o‘ziga o‘xshash insonlar bilan bo‘ladigan muloqotlarida, o‘zidan-o‘zi va o‘zgalardan 

ijtimoiy ta’sir olishida namoyon bo‘ladi. Hozirgi kunda tadbirkorlar mehnat faoliyatining ijtimoiy 

mohiyatini tushunish, bozor iqtisodiyotining ta’sirida ulardagi ijtimoiy xususiyatlarning shakllanishi 

va o‘zgarishi mexanizmlarini bilish hamda ularni zamonaviy usullarda tadqiq etish ijtimoiy 

psixologiya sohasining dolzarb vazifalaridan biri hisoblanadi. 

Bozor iqtisodiyotiga asoslangan jamiyatda mehnat faoliyati psixologiyasining asosiy vazifalariga 

quyidagi muammolarni o‘rganish yuzasidan amaliy tavsiyalarni ishlab chiqish kiradi: 

 muayyan kasbiy faoliyat turlarining psixologik xususiyatlari (uning vositalari, mazmuni, 

tashkil etish va shart-sharoitlar, xatolar tahlili, kasblar klassifikatsiyasi va boshqalar); 

 shaxs individual - psixologik xususiyatlarini mehnat samarasi, muvaffaqiyati va 

xavfsizligiga ta’siri; 

 shaxs kasbiy layoqati shakllanishining psixologik qonuniyatlari (kasbga yo‘naltirish, kasbiy 

tanlov, kasbiy tayyorgarlik, mehnatga moslashuv); 

 mehnat egasining funksional holati (toliqish, emotsional zo‘riqish, stress, monotoniya va 

boshqalar) va ularni diagnostika, profilaktika, korreksiya qilish usullari; 

 inson va texnika munosabatlarining psixologik qonuniyatlari; 

 yangi texnikani yaratish va qo‘llash jarayonining injener-psixologik ta’minoti (loyihalash, 

baholash, dasturlash). 

Internet ma’lumotlariga ko‘ra, Rossiya davlat xizmati akademiyasi (RAGS) tomonidan o‘tkazilgan 

qator tadqiqotlardan ma’lum bo‘lishicha, shaxs u yoki bu darajadagi yangi sharoit bilan to‘qnash kelar 

ekan, yangi vaziyatga moslashish va unumli faoliyatni ta’minlash psixologiyaning asosiy 

vazifalaridan biridir. Yuqorida alohida ta’kidlab o‘tilganidek, zamonaviy psixologiya fanida bunday 

jarayon moslashish, deb ataladi hamda bu ibora yangi sharoitga xos bo‘lgan shartlarni yangi mehnat 

egasi tomonidan o‘zlashtirilishini nazarda tutadi. Faol va muvaffaqiyatli moslashuvning asosiy 

mezoni sifatida quyidagilar: a) yangi mehnat yoki ikkilamchi kasbiy faoliyat(i)dan daromad 

(umumqabul qilingan obyektiv mezonlar); b) mehnat subyekti tomonidan yaratilgan ish joylari soni 

(qo‘shimcha obyekt mezonlari); v) yollanma mehnat bo‘yicha foydali ish taklif etilgan holatlarda 

mehnat egasining kasbiy sohasini o‘zgartirishni istamasligi (asosiy subyektiv mezonlar); g) hayotning 

ba’mani ko‘rsatkichlari (qo‘shimcha sub’ektiv ko‘rsatkichlar) kabi omillar qabul qilingan. 

Bozor munosabatlari sharoitida tadbirkorlarning ikkilamchi kasbiy mehnat faoliyatiga moslashuvining 

asosiy jihatlarini obyektiv va subyektiv omillarga bog‘lab o‘rganadigan fan – bu «Mehnat 

sotsiologiyasi va psixologiyasi» fanidir. Mazkur fanda faoliyatga moslashuvning quyidagi ikkita 

o‘zaro bog‘liq asosiy jihatlari farqlanadi.  

 kasbga moslashuv; 

 ijtimoiy moslashuv. 

1) Kasbga moslashuv. Tadbirkorlik faoliyati bilan bog‘liq moslashuvning bunday jihati 

tadbirkorlardan bajariladigan ishga qo‘yiladigan talablarni o‘zlashtirishni taqozo qiladi. Bu xil 

moslashuvda obyektiv va subyektiv omillar mavjud bo‘lib, kasbiy moslashuvning obyektiv omillari 

sifatida tadbirkorlarning ma’lumoti, malakasi va tajribasini sanab o‘tish mumkin. Subyektiv omillar 

qatoriga esa tadbirkorlarning tadbirkorlik faoliyati (kasb)ga bo‘lgan munosabati, yangi ish joyidan 

kutayotgan daromadi va foydasini kiritish mumkin. 



 

№ 4, 2019   “PSIXOLOGIYA”    ILMIY JURNAL * НАУЧНЫЙ ЖУРНАЛ * SCIENTIFIC JOURNAL 

 

 

151 
 

 

O‘zgarishlar jarayonida tadbirkorlik faoliyatini tanlagan tadbirkorlarning faoliyatga 

moslashuvini psixofiziologik jihatiga tadbirkorlik subyektidagi mehnat sharoitining psixofiziologik va 

tibbiy-gigienik tomonlari kiradi. Moslashuvning ushbu turini ifodalovchi asosiy ko‘rsatkich sifatida 

tadbirkorning toliqish darajasini olish mumkin. Sinaluvchi o‘zining holatini, ish sharoiti va 

bajarayotgan mehnati og‘irligini baholashi ushbu moslashuv turining subyektiv tomonlaridir. 

2) Ijtimoiy moslashuv. N.Korneliusning (2005) mulohaza etishicha, ijtimoiy-psixologik 

moslashuv deganda, tadbirkorlarning mehnat jamoasidagi mavjud munosabat tizimiga moslashishi, 

jamoaga xos bo‘lgan norma va qoidalar hamda unga guruh tomonidan belgilangan rolni va mavqeni 

qabul qilish jarayoniga aytiladi. Bunday moslashuvning muvaffaqiyatli o‘tishi mehnat egasining 

xarakter xislatlariga, uning muloqotga moyilligiga, hayotiy tajribasi va dunyoqarashining yangi 

sharoit talablariga mos kelishiga bog‘liq. Guruhning ahilligi, uning madaniyat darajasi va asosiysi 

uning egiluvchanligi bu xildagi moslashuv jarayonining muvaffaqiyatli o‘tishi garovidir. 

Ijtimoiy-psixologik so‘rovnomadagi: «Nega siz ayni vaqtda yangi mehnat yoki ikkilamchi 

kasbiy faoliyati bilan shug‘ullanishni davom ettirayapsiz?», – degan savolga 57 % respondent o‘z 

javoblarida atrofdagilarga ishning foyda keltirishi va vatan ravnaqini; 30 % komfort shart-sharoitlarni; 

36 % mutaxassislikni oshirish yoki kasbiy faoliyatni yangilash imkoniyatini; 50 % sinaluvchilar 

hukumat tomonidan tadbirkorlarga yaratilgan moddiy manfaatdorlikni; 23 % – mustaqillikka intilish 

motivi yoki ko‘proq o‘z vaqtiga ega bo‘lish imkoniyatini; 5 % – referent guruh tavsiyasini; 42 % – 

yaxshi jamoada yoki obro‘li tashkilotda ishlash imkoniyati; 11 % – o‘z imkoniyatlarini ro‘yobga 

chiqarish ehtiyojini va 5 % – vaziyat taqozosiga ko‘ra majbur ekanliklarini sabab qilib ko‘rsatgan 

holda javob berishgan bo‘lsa, yana 3 % o‘z variantlarini keltirib o‘tishgan. 

Jadval № 1. 

Tadbirkorlar tomonidan ikkilamchi kasbiy faoliyatning tanlanilishi va davom ettirilishiga 

sabab bo‘lgan motivlar reytingi (n=100) 

 

№ Motivlar 
XK-SSx/q Tq 

n=50 n=50 

1. atrofdagilarga ishning foyda keltirishi va vatan ravnaqi 24 33 

2. tadbirkor ayollarga yaratilgan komfort sharoitlar 12 18 

3. mutaxassislikni oshirish yoki kasbiy faoliyatni yangilash imkoniyati 19 17 

4. moddiy manfaatdorlik 16 34 

5. mustaqillikka intilish yoki ko‘proq o‘z vaqtiga ega bo‘lish imkoniyati 4 17 

6. referent guruh tavsiyasiga asosan 3 2 

7. yaxshi jamoada yoki obro‘li tashkilotda ishlash imkoniyati 18 24 

8. imkoniyatlarini ro‘yobga chiqarish ehtiyoji 3 8 

9. vaziyat taqozosi 1 4 

10 yana qanday? 2 1 

 

Adabiyotlar tahlilidan ko‘rinadiki, faol moslashuvning asosiy mohiyati insonning o‘z atrofidagi 

shart-sharoit, ijtimoiy muhit talablarini qabul qilishi va o‘zlashtirishida namoyon bo‘ladi. Mazkur 

ta’rif o‘zgaruvchan jamiyat miqyosida tahlil etilganda tadbirkorlarning o‘zlari bajarishi lozim bo‘lgan 

faoliyat bilan tanishishi hamda yangi muhit talabiga mos ravishda o‘z xulq-atvorlarini o‘zgartirib 

borishini nazarda tutamiz. Tashkilotda xodimlar moslashuvi ishga yangi kelgan yoki o‘zgargan 

mehnat sharoitlariga ko‘nikishi lozim bo‘lgan mutaxassisga tegishli deb qaraladi. 

Ijtimoiy-psixologik so‘rovnomadagi «Yangi mehnat yoki ikkilamchi kasbiy faoliyat (i)ga 

moslashishingizga to‘siq bo‘lgan omillar» – degan savolga respondentlarning fikricha, o‘zgaruvchan 

shart-sharoitga moslashishdagi mavjud qiyinchilik quyidagi sabablar orqali izohlanadi (2.2-jadvalga 

qarang). 

2.2-jadval natijalaridan ko‘rinadiki, xizmat ko‘rsatish va servis sohasida faoliyat yuritayotgan 

«XK-SSx/q» guruh vakillarining 36 % ining e’tirof etishlaricha, o‘zgaruvchan shart-sharoitga 

moslashishdagi mavjud asosiy qiyinchilik – bu bir mehnat bo‘limi yoki guruh ichidagi raqobatning 

mavjudligidir. Bu javobning tanlanishiga sinaluvchilar faoliyatining guruhiy (masalan, sartaroshxona, 

zardo‘zlik ustaxonasi, umumiy ovqatlanish obyektlari) munosabatlar doirasida tashkil etilganligi 

orqali izohlanadi. Psixologik tadqiqotlardan ma’lumki, bir joyda bir jinsli mehnat subyektlarining 

faoliyat yuritishi o‘zaro raqobat muhitini shakllantiradi. Xuddi mana shu holat, fikrimizcha, 

ikkilamchi kasbiy faoliyat turini tanlagan tadbirkorlarning ijtimoiy-psixologik moslashuv jarayoni 

o‘tishidagi asosiy qiyinchilikdir. 

Jadval № 2. 

Tadbirkor ayollarning ikkilamchi kasbiy faoliyatga moslashishidagi qiyinchiliklarni 

keltirib chiqaruvchi asosiy sabablar  

(n=100, foiz hisobida)  

№ Motivlar 
XK-SSx/q Tq 

n=50 n=50 

1. moslashuv davrining qisqaligi 19 45 

2. 
kasbiy faoliyat turiga doir yangi texnologiyalar yoki innovatsiyalarni 

joriy etilganligi va ularni o‘zlashtirishdagi qiyinchiliklar 
31 8 

3. ustoz-shogird tizimining shakllanmaganligi 14 7 

4. hatto bir mehnat bo‘limi, guruh ichidagi raqobatning mavjudligi 36 40 

 

IPS natijalari tahlilining ko‘rsatishicha, yuqoridagidan tashqari qator tashkiliy-iqtisodiy va 

ijtimoiy omillar ham borki, ular yangi mehnat egasi (masalan, ikkilamchi kasbiy faoliyatni tanlagan 

xotin-qiz)ning ishga moslashuvini qiyinlashtiradi va ular o‘z mohiyatiga ko‘ra obyektiv omillar 

toifasiga kiradi. Bular qatoriga «noqulay ish sharoiti», «mehnatning og‘irligi», «xodimlar o‘rtasida 

majburiyat va huquqning noaniq taqsimlanganligi», «xodim malakasining kasb talablariga mos 

kelmasligi», «bajariladigan mehnatni ta’minlovchi resurslar yetishmasligi», «rag‘batlantirish va haq 

to‘lash tizimidagi xatolar», «adolat tamoyilining buzilishi» va boshqa sabablar kiradi. 

Xulosa qilib aytganda, ikkilamchi kasbiy faoliyatni tanlanishiga sabab bo‘luvchi motivlar va 

o‘zgaruvchan muhitda shaxs moslashuviga ta’sir ko‘rsatuvchi omillar, xususan, inson tabiiy sharoitni 

o‘zgartira olmasa-da, ammo texnikani mukammallashtirish, faoliyatni strategik loyihalashtirish, 

mehnat jamoasida sog‘lom psixologik muhitni shakllantirish orqali noqulay sharoitda ham 

tadbirkorlarning bozor munosabatlariga ijtimoiy-psixologik moslashuvini faollashtirish mumkin. 

O‘zgaruvchan olamda ikkilamchi kasbiy faoliyat(yangi mehnat)ga bo‘lgan faol moslashuv – bu 

subyektning mehnat jarayonida yangi faoliyat turining o‘ziga xos xususiyatlariga moslashishidir. 

Shulardan ko’rinib turibdiki, hozirgi kunda jamiyatimizda tadbirkorlik faoliyati yanada samaraliroq 

shakllanishi uchun ularning moslashish darajalarini o’rganish va shular asosida tegishli ko’rsatma va 

tavsiyalar berish bugungi kunning eng dolzarb vazifalaridan biri sanaladi. 

